
Hjá SvF hyggja tey
upp á, hvørjar
nýggjar sendingar,
gerast skulu við
meirinntøkuni frá
økta sjónvarps-
gjaldinum

SJÒNVARP
Heri á Rógvi

Í gjár skrivaðu vit um, at
SvF við teirri væntaðu
meirinntøkuni fyri hækk-
aða sjónvarpsgjaldið fer at
gera meira føroyskt tilfar.

Tað verður ikki øll verðin
av nýggjum tilfari, hyggjar-
arnir kunnu vænta sær. 

Mikkjal Helmsdal, sjón-
varpsstjóri, greiddi í gjár
frá, at rakstraríløgur og løn-
arhækkingar væntandi fara
at stjala tað mesta av inn-
tøkuvøkstrinum. Tað, sum
er eftir, fer so til at gera nýtt
tilfar fyri.

– Vit kanna í løtuni
tríggjar møguleikar:  Ein
fimmta tíðindasending um
vikuna, ein fasta ítróttar-
sending og eina ungdóms-
sending, sigur Mikkjal

Helmsdal.
Sendingarnar eru ikki

raðfestar í nakrari raðfylgj-
uni. Sjónvarpsstjórin upp-
lýsir, at teir í løtuni kanna,
hvørjar møguleikar, Sjón-
varpið hevur.

– Vit hava í longri tíð
onga ungdómssending

havt. Somuleiðis hava vit
onga fasta ítróttarsending
havt. Hetta eru sendingar,
ið kosta nógv at framleiða,
men nú hava vit víðkaðar
fíggjarligar rammur, sigur
Mikkjal Helmsdal.

Ætlanin er at hækka sjón-
varpsgjaldið við 400 kr.

umframt Mvg til 2.000 kr.
fyri hvørt húski við sjón-
varpstóli. 

Í Sjónvarp Føroya meta
tey, at hetta vil geva stovn-
inum einar 4,5-5 milliónir
meira í inntøku.

Tað gjørdist liðið Alle
alle av Tekniska skúla
í Klaksvík, ið vann
Xplore kappingina.
Vinningurin er 15.000
kr.

XPLORE
Heri á Rógvi

Liðið Alle alle (fulkubbi)
av Tekniska skúla í Klaks-
vík gjørdist endaligi vinn-
arin av Xplore kappingini.
Manningin á liðnum varð
hendan: Hallur Joensen,
Rói Jacobsen og Gunnleiv-
ur Biskopstø. 

Fríggjadagin fingur teir
handaða virðislønina fyri
sigurin. Virðislønin vóru
15.000 kr. at býta millum
sín fyri avrikið. Tað var
Eyðun Elttør, landsstýris-
maður í oljumálum, sum
handaði teimum trimum
vinningin.

Vinnandi liðið av Tekn-
iska skúla í Klaksvík vóru
eisini fremstir í innleiðandi
umfarinum, og harvið
favorittar til at vinna final-
una. 

Vinnarin av spælinum er
tað liðið, ið fær flest inn-
tøkur fyri hvørja útreiðslu-
krónu. Liðini skulu nýta
pengar til kanningar, bor-
ingar og annað – eins og í
veruleikanum.

Í finaluni var eisini ein
dómsnevnd sett við tveim-
um fólkum frá Agip og
einum umboði úr Olju-

málaráðnum.
Dómsnevndin hugdi í

finaluni eftir, hvussu liðini
kláraðu seg á øllum øllum
økjum. 

Semja var um, at vinn-
andi liðið skuldi vera teir
tríggir av Tekniska skúla í
Klaksvík. Øll liðini í kapp-
ingini eru kallaði eftir
ymiskum fuglanøvnum, og
vinnandi liðið Alle alle er
látínska heitið fyri ful-
kubba.

Liðini á øðrum og triðja
plássi vóru úr Studenta-
skúlanum av Kambsdali.

Úr hinum bygninginum av
Kambsdali kom liðið á
fjórða plássi. Tekniski skúli
í Klaksvík átti eisini liðið á
fimmta plássi. 

65 lið
Frá byrjan vóru 65 lið við
kappingini. Lið úr flest
øllum miðnámsskúlun í
Føroyum vóru við. Nøkur
fá eru follin frá, men sum
heild hevur áhugin fyri
spælinum verður stórur, og
fyrireikararnir lata eisini

væl at.
– Vit mugu siga, at kapp-

ingin gjørdist sera væl
eydnað, sigur Òlavur Ellef-
sen, stjóri fyri Tøkni, ið
hevur staðið fyri verkætlan-
ini.

Kappingin er grundað á
spælið Xplore, ið snýr seg
um oljuleiting.

Í innleiðandi umførinum
kappaðust liðini í tveimum
bólkum, og fimm tey bestu
liðini komu í finaluna.
Hóast finalan varð hildin
fríggjadagin varð finnaran
ikki kunngjørdur fyrr á

oljuráðstevnuni mikudagin.  
Liðini vóru sum oftast
mannaði við trimum luttak-
arum ella fýra, og flest øll
fingu skúlatímar settar av
til at kappingina og spælið.
Hjá fleiri rakk áhugin eisini
útum skúlatíðina.

Ólavur Ellefsen sigur, at
teir eru bilsnir av áhugan-
um og evnunum hjá før-
oysku næmingunum.

Spælið er grundað á
prinsippið »Learning by
doing«, og eingin hevur
sannað hetta meira enn
vinnararnir av kappingin.

– Hetta er ein fínur háttur
at læra okkum ungdómar, tí
um vit skuldu lisið okkum
til alt hetta, sum vit nú hava
lært, so hevði so gott sum
onki sitið eftir í høvdinum.
Tí ein lærir best við at
sleppa at royna seg sjálvur,
søgdu teir tríggir, tá Sosial-
urin tosaði við teir herfyri.

Gjørt í Føroyum
Xplore er gjørt og útviklað
í Føroyum og er partur av
førleikamenningini, ið olju-
feløgini hava bundið seg til
at nýta pengar til í Føroy-
um.

Sansir hevur forritað
spælið og gjørt tað grafiska
arbeiðið. Tøkni hevur stað-
ið fyri verkætlanini í sam-
starvi við Agip og Føroya
Kolvetni, sum er eitt av
útlendsku oljufeløgunum í
føroyskum øki.

Til at menna spælið hava
ymsir útlendskir ráðgevarar
eisini verið við í framleiðsl-
uni.

Sosialurin ynskir teimum
trimum hjartaliga til lukku
við sigrinum.

Vunnu 15.000 kr.
F.v. Ólavur Ellefsen, fyriskipari av kappingini, Hallur Joensen,
Rói Jacobsen og Gunnleivur Biskopstø á oluráðstevnuni, har
teir tríggir fingu handaða virðislønina fyri sigurin í
kappingini.

Mynd: Jan Müller

Nýggjar sendingar
Fríggjarmorgunin byrj-
ar sølan av móttakarum
ella set-top boksum til
at taka ímóti og síggja
Televarpið.

Televarpið tendraði
fyri sínum sendara í
gjárkvøldið, t.e. hós-
kvøldið áðrenn blaðið
fór til prentingar, og
fríggjamorgunin kunnu
móttakararnir keypast
fyri ein vegleiðandi
prís, sum er settur til

2.195 kr.
Í fyrstu atløgu verður

Televarpið at síggja í
Havn, men fyrst í kom-
andi ári verður farið
undir at fyrireika at
senda í Eysturoynni, í
Klaksvík og aðrastaðni
við.

Sølan byrjar
fríggjamorgunin

Sjónvarp Føroya hevur ætlanir um trý sløg av nýggjum føstum sendingum

Hesir verða væntandi ein væl umtókt søluvøra í Havn í
jólamánaðinum

